
Kōppopo Ej Boktok Kōjeram̧m̧an ko 

Būreejtōn Thomas S. Monson 

Jen kōļmenļo̧kjeņ kōn kūr ko ad, jen erreļo̧k ioon eddo ko ad, im jen ļoor Jisōs Kraist. 

 

Em̧m̧aan ro rejitōn̄bōro, kom̧ ro rej pād ijin ilo Im̧ōn Kweilo̧k in Eļap ilo Salt Lake City kom̧ij juōn 
pija eo eim̧we n̄an lo. Ekabwilōn̄lōn̄ n̄an meļeļe bwe ilo taujin im̧ōn jar ko peļaakin laļ in, ro jet 
iami―ro rej kabwijer priesthood eo an Anij―rej alwōje kadiwōj ļo̧k in jān iaļen kadiwōj ļo̧k kōn 
jetļait. Armej ro ami reoktak, im kajin ko ami relōn̄, ak jej juōn armej ilubwilijen elōn̄ armej ro. 
Emōj kōmālim kōj n̄an jutak kōn priesthood eo im n̄an m̧akūtkūt kake ilo etan Anij. Jej rijolet ro an 
juōn lōke ekwojarjar. Eļap kōtmene kōn kōj. 

 

Juōn iaan ememejļo̧k ko aō rem̧m̧an ej pād ilo kweilo̧k eo an priesthood āinwōt juōn tikōn ej kab 
ekkapit im al al in kōppeļo̧k eo, “Come, All Ye Sons of God” Jotenin ij eban̄ijn̄in in jetōbōn al eo 
eaorōk im ej ba n̄an kom̧ “Come All Ye Sons of God Who Have Recieved the Priesthood.”1 Itok 
aolep jen kōļmenļo̧kjeņ ioon eddo ko ad im jen ļoor Jisōs Kraist, ad Irooj. 

 

Ron̄oul iiō ko ļo̧k ikar pād ilo juōn kwojkwoj ijo ajri ro rekar uwaake unin kōnono eo, “I Belong to 
The Church of Jesus Christ of Latter-day Saints”. Ļaddik ro im leddik ro rekar kōmļeļeiki ke rekar 
pād ilo kaminene n̄an jerbal eo an Irooj im n̄an ro jet. Al eo ekar aiboojoj, ajri ro rekar lukkuun ālij 
naan in kakilōklōk eo ko aer, im jetōb eo kar jilikintok jān lan̄. Juōn ļaddik ro jibū, eo ekar 11 iiō 
rettan ilo iien ņe, ekar kōnono First Vision eo ilo an kwaļo̧k m̧ōttan eo an ilo būrookraam̧ eo. Ālkin 
wōt, ke ekar itok n̄an ro jinen im jemen im ro jibūn im jim̧aan, ikar ba n̄an e, “Tommy, ij ļōmņak 
elukkuun ļap am pojak n̄an erom juōn mijinede.”  

 

Ekar uwaak, “Ejjab kiiō; ej bo̧o̧ļ wōt men ko n̄an aō katak.” 

 

Jen iiō ko tokālik, Tommy ekar katak, kam̧oolol n̄an ro jinen im jemen im n̄an rūkaki ro im 
rikapilōklōk ro ilo Kabun̄ eo ro rekar itok limo im kea. Ke ekar em̧m̧an jon̄an, ekar kūr n̄an juōn 
mijen. Ekar kōm̧m̧ane menin ilo juōn wāween eo eļap kautieji. 

 

Likao ro, ij rōjan̄ kom̧ n̄an kōpopo n̄an jerbal āinwōt juōn mijinede. Elōn̄ kein jerbal ko n̄an jipan̄ 

kom̧ katak katak ko renaaj menin jipan̄ n̄an kom̧, barāinwōt jipan̄ kom̧ n̄an mour mour eo kom̧ naaj 
aikuj in wōr ippān n̄an erom erreeo. Juōn ken jerbal ej bok eo Non Kokajur Jodrikdrik Ro, ekar jeje 
ium̧in tōl an Būreejtōnji eo Kein Kajuōn im Doulul eo an Jon̄oul ruo Rijjilōk ro. Ej jon̄ak ko jān jeje 
ko im katak ko an ritōl ro an Kabun̄ im jān jeje ko rekwojarjar, kijejeto n̄an eo enaaj bōktok 
kōjeram̧m̧an an Jemedwōj Ilan̄ im tōl eo an Nejin n̄an kajjojo iaad. Ilo kakobaba, ewōr bok katak 
ko, lukkuun kōpopo ālkin lukkuun jar kake. Baam̧le ko rej kōm̧m̧an Nokin in Jota ko an Baam̧le ko 
ijo pedped in kojpeļ ko rej katakin. Enan̄in aolepemi ewōr ami iien ko rem̧m̧an n̄an ami pād ilo 
kilaaj in Seminary ko, katak jen rikaki ro eļap ijo ippāer n̄an kwaļo̧k. 

 

Jino kōpopo n̄an m̧are an tampeļ, barāinwōt n̄an juōn mijen. Jejjet in jerā ej m̧ōttan kōpopo ņe. Ilo 
manit ko ijo jerā ekkar, jab jerā m̧ae kom̧ tōpar jon̄oul jiljiljino iiō dettami. “Ej jab aolep ro emman 
dredtaer (teenage) reaikuuj date ak barāinwōt kōnan. … N̄e kom̧ ej jino jerā, etal ilo kumi ko ak pea 
ilo jerā. …  Kwōn lale bwe jemam im jinōm ren ion ro kwōj date ippān, Kōnke jerā ej juōn kōpopo 
n̄an m̧are, jerā ro wōt eutiej jon̄ak ko aer.”2 

 

Kom̧in kōjparok n̄an etal n̄an jikin ko ijo ewōr juōn peļaak eo em̧m̧an ie, ijo kom̧ij jab maron̄ 
jelm̧ae kōn kapo. 

 

Juōn baba eo emeletlet ekar ba neju, “Eļan̄n̄e kwonaaj loe eok make ilo juōn jikin ijo kwoj jab aikuj 
pād ie, diwōj!” Juōn kapilōk em̧m̧an n̄an aolepedwōj. 

 

Ro rikarejaren Irooj rej aolep iien kapilōk kōj n̄an ekkōņak ak karbōb n̄an kwaļo̧k kautiej n̄an 
Jemedwōj Ilan̄ im n̄an kōj make. Wāween ami ekkōņak ej kwaļo̧k juōn ennaan kōn kom̧ make n̄an 
ro jet im jet iien kareel wāween ami im ro jet m̧akūtkūt. Ekkōņak ej juōn wāween n̄an rōjan̄ m̧wil 
ko rem̧m̧an ilo kom̧ make im ro peļaakūm̧i. Bōbrae lukkuun em̧m̧an ilo nuknuk im paotokum̧, 
ekoba eo̧ im dede. 

 

Kajjojo reaikuji m̧ōttā ro rem̧m̧an. Doulul in ro m̧ōttam̧ renaaj lukkuun kareel ļōmņak im m̧wil ko 
ami, āinwōt kom̧ naaj aer ļōmņak ak m̧wil. N̄e kom̧ij kwaļo̧k ejja aorōk ko ami ippān ro m̧ōttam̧, 
kom̧ maron̄ kōkajoorļo̧k im rōjan̄ kajjojo. Kōm̧m̧an n̄an aolep ilo jouj im kauteij. Elōn̄ ro rejjab 
uwaan em̧ōj aer itok n̄an Kabun̄ in kōn ro m̧ōttaer ro raar kobaik er ilo makūtkūt ko an Kabun̄ in. 

 

Emakijkij ālij kōnono ej m̧ool: “M̧ool ej kein eo em̧m̧an.”3 Juōn Likao Eo Ekwojarjar ilo Raan kein 
Āliktata ej mour ilo an katakin im ilo an tōmak. Ej m̧ool n̄an ro jet. Ej m̧ool n̄an e make. Ej m̧ool 
n̄an Anij. Ej m̧ool jen iminene im ilo an jab ļōmņak. N̄e juōn men jokālete epen ej aikuj in kōm̧m̧an, 
ej jab kajjitōk ippān make, “Ta ro jet renaaj ļōmņak?” bōtaab ijello̧kin, “Ta eo inaaj ļōmņak kōn n̄a 
make?” 

N̄an jet, enaaj itok kapo n̄an jab kautiej juōn ad make jon̄ak in m̧ool. Ilo juōn kilaaj in in law 
business ilo university eo ikar jikuuļ ie, Ij kememej baj juōn m̧ōtta rikjuuļ ejjab kōn kōpopo tok n̄an 
iien kōnono ko an kilaaj eo. Iaar ļōmņak ippa make, “Ekōjkan an naaj pāāje teej eo?” 

 

Ikar lo uwaak eo ke eaar itok n̄an kilaaj eo n̄an bōk teej eo āliktata, ilo juōn iien m̧ōļo, eaar kōņaak 
juōn pea in jāāntōļ. Iaar bwilōn̄ im lale ilo an kilaaj eo jino. Aolepen bok ko an kar likūt ioon laļ. 
Eaar wutikļo̧k jāāntōļ ko jān neen; innem, kōn addi lep ko me eaar ekkatak im kar kōpopo kōn kūļu 
ko rejalikkar, eaar elōkļo̧k alen ko ilo juōn iaan bok ko  me eaar likūt ioon laļ, ij emaron̄ lale uwaak 
ko n̄an kajjitōk ko ilo teej eo. 

 

Eaar bōk juōn iaan kūreet ko rōutiej tata ilo kilaaj eo kōn business law. Bōtaab āliktata eaar bōk 
kajim̧we. Tokālik, ke eaar kōpopo n̄an bōk teej āliktata in koba in aolep kilaaj ko, ej kab kein 
kajuōn eo eaar bōk eddo in kilaaj jab eo eaar ba, “Eo em̧m̧antata, kar jeļā kōjerbal addin neen eaaar 
jook kōnke eaar jab maron̄ uwaaki kajjitōk ko ilo tōre eo im kar jab pāāj e teej eo. 

 

Ewi wāween am kōnono im naan ko eļap am kōjerbali kōn nememeir kwoj kāleti n̄an kōmļeļeik. 
Kōjerbal naan ko n̄an kalōk im kōbbōkak ro peļaakūmi. Kanijnij, lāj, ak naan pidodo im jekkar ak 
naan in kōnana kōjak ko rej ļaktib n̄an Irooj. Jab bōd ilo kōjerbal etan Anij ak Jisōs Kraist. Irooj eo 
ekar ba, “Kwōn jab ba bata etan Jeova am̧ Anij.”4 

 

Jemedwōj Ilan̄ ekar kapilōk kōj n̄an pukōt “men ko remon ilo ba kaki, men ko remon.”5 Jekdoon ta 
eo kwōj riiti, ron̄jake ak lale ej kōm̧m̧ane juōn en̄jaake ilo kom̧. 

 

Pija ettoonon elukkuun kauwōtata im kan̄ūr lep. Itok limo in lale pija ettoonon emaron̄ erom juōn 
iminene, tōl ļo̧k n̄an menin kareel eo enana im n̄an kakkūre an m̧ōm an kanniōk. Kōjekdoon pija 
ettoonon ilo jabdewōt wōnāān ko. 

 

Jab mijak n̄an diwōj jen juōn pija, kūne juōn tv, ak ukōt station eo an retio eo eļan̄n̄e ta eo waļo̧k ej 
jab ekkar n̄an jon̄ak an Jemedwōj Ilan̄. Ilo tukaduin, eļan̄n̄e ewōr ami kajjitōk kōn eļan̄n̄e juōn pija, 
bok, ak jekjek ko jet an kein kam̧ōņōņō eo ej ekkar, jab lale, jab riiti, jab bōk kuņaam̧. 

 

Rijilōk Paul ekar kwaļo̧k, “Kom̧ jab jeļā ke bwe kom̧ tempel an Anij, im Jetōb an Anij ej jokwe ilo 
kom̧? … Tempel an Anij e kwōjarjar, im kom̧ tempel eo.”6 Em̧m̧aan ro rejitōn̄bōro, ej ad eddo n̄an 
dāpij an tampeļ ko ad erreeo im kwojarjar. 

Uno ko rekajoor rekauwōtata, bōd in kōjerbal an kōmļeļe ko an uno ko rekajoor, alcohol, coffee, 
tea, im m̧weiūk tobacco ko rej kakkure ānbwinimi, ļōmņak, im ājmour an jetōb. Jabdewōt alcohol 
ej kakkure n̄an jetōb eo ami im ānbwinimi. Tobacco emaron̄ kamakoko eok, kōmōjņo̧ik ļo̧k ār ko, 
im kōkaduik ļo̧k mour eo ami. 

 

Kōjan̄jan̄ emaron̄ jipan̄ kom̧ epaake n̄an Jemedwōj Ilan̄. Emaron̄ jerbal n̄an katakin, kam̧ōņōņō, 
im̧we, kakobaik. Ijoke, kōjan̄jan̄ emaron̄, jen beet eo an, kajoor, naan ko, kōjemoik en̄jaake in jetōb 
eo ami. Nana eo ej kareel eļap n̄an eok n̄an kobrak kōļmenļo̧kjeņ kōn kōjan̄jan̄ eo ejjab erreeo. 

 

Kōnke erreeo ilo mour in kanniek ej kwojarjar, Irooj ej aikuj jerbal in kōm̧akūtkūt eo ad make im 
erreeo m̧okta jen m̧are, barāinwōt m̧ool ālkin m̧are. Ilo jerā, kōm̧m̧an n̄an eo kwōj jerāik kōn 
kautiej; im kōtmene bwe eo kwōj jerāik n̄an kwaļo̧k ejjā kautiej eo wōt n̄an kwe. Dān in kōmjaļaļ 
ejjeļo̧k kajjitōk itok ālkin rube kien. 

 

Būreejtōn David O. Mckay, ruwatimjuōn būreejtōn eo an Kabun̄ eo, ekar kapilōk, “Ij akweļap n̄an 
kwe n̄an ļōmņak ļōmņak ko rerreeo.” Innem ekar kōm̧m̧an naan in eaorōk an m̧ool eo: “Aolep 
m̧akūtkūt ej waļo̧k jen juōn ļōmņak. Eļan̄n̄e jekōņaan in kōmakūtkūt m̧akūtkūt ko ad, jej aikuj 
kōm̧akūtkūt ļōmņak eo ad.” Em̧m̧aan ro rejitōn̄bōro, kobrak ļōmņak ko ami kōn ļōmņak ko 
rem̧m̧an, im m̧akūtkūt ko ami renaaj erom jejjet. Kom̧ en maron̄ āliji ilo m̧ool eo ļain eo jān 
Tennyson kōnono jen Sir Galahad: “Aō kajoor ej āinwōt kajoor an jon̄oul, kōnke būruwō erreeo.”7  

 

Ejjab etto, rijeje eo an juōn peba kōn mour in kanniek ekar kwaļo̧k peba in etale eo an jen an ba 
bwe jukjukinped eo ej ijjilōk ļo̧k n̄an jodikdik ro juōn ennaan ekoba: kareelel ko im pija ko aini rej 
kwaļo̧k “ennaan ko reddo bwe m̧akūtkūt in mour in kanniek em̧m̧an im kōņaan,” rōjan̄ n̄an 
kōm̧m̧an jabdewōt me jet iien ej kapen n̄an an jodikdik ro ron̄jake kakkōl ko an ro rōtijemļo̧k im 
akweļap ko an ro jinen im jemen. Irooj ej bōke jen aolep ennaan ko ilo pija kōn allikar im jejjet in 
kōnono n̄e E ej kwaļo̧k n̄an kōj, “Komin erreeo.”8 

 

Jekdoon ia kapo ko rej itok jeni, kememej kapilōk eo em̧m̧an an Rijjilōk Paul, eo ekar kwaļo̧k: 
“Ejjeļo̧k men in kapo ear bōk kom̧, a eo armej rej maron̄e; a Anij e tiljek, im E jāmin likūt bwe ren 
kapo kom̧ eļap jān ami maron̄; a ilo men in kapo Enaaj kōm̧m̧an ial ko, bwe kom̧win maron̄e.”9 

 

Ke kom̧ kabene āinwōt juōn uwaan Kabun̄ eo, kom̧ kar bōk menin jim̧we eo n̄an jemjerā eo an 
Jetōb Kwojarjar. E emaron̄ jipan̄ kom̧ kōm̧m̧an kālet ko rem̧m̧an. N̄e jum̧ae ak kapo, kom̧ij jab aikuj 
in make ļo̧k iami. Kememej bwe jar ej passport eo n̄an kajoor in jetōb. 

Eļan̄n̄e elōn̄ eaar wōtļo̧k ilo ial eo an, ewōr juōn ial n̄an jepļaak. Jerbal in ej ņaetan ukweļo̧k. 
Rilo̧mo̧r eo ekar mej n̄an bōktok n̄an kom̧ im n̄a kōjeram̧m̧an in menin letok. Ial eo epen ej pen, 
kalim̧m̧ur eo ej m̧ool: “Men̄e bōd ko ami rej āinwōt būrōrō, renaaj āinwōt sno.”10 

 

Jab likūt mour indeeo eo am ilo kauwōtata. Kōjparok kien ko an Anij. Eļan̄n̄e kwaar jerawiwi, iien 
eo wōt kwoj jino in kōm̧m̧an ialem̧ likļo̧k, iien eo wōt kwonaaj loe aenōm̧m̧an im lan̄lōn̄ eo em̧m̧an 
me ej itok jen kabwilōn̄lōn̄ an jeorļo̧k bōd. Lem̧ōņōnō ej itok jān mour kake ial eo Irooj ekōņaan 
bwe kom̧in mour kake im jān jerbal ami n̄an Anij im ro jet. 

 

Kajoor in jetōb emakijkij an itok jen jerbal eo ad make. Jet iien ko remootļo̧k ikar lolo̧k et eo tōre 
ko ņaetan California Mission, ijo ikar intōrpui juōn mijinede em̧m̧an dettan jān Georgia. Ij kamemej 
aō kijon̄ ba n̄ane, “Kwaar ke jilikinļo̧k juōn leta n̄an ro jinem im jemōm̧ aolep wiik?” 

 

Eaar uwaak, “Aaet, Būratōr Monson.” 

 

Innem ikar kajjitōk, “Kwōj ke m̧ōņōņō in ebbōk leta ko jān m̧weo im̧ōm?” 

 

Ekar jab uwaak. Ilo aetokin, ikar aikuji, “N̄āāt eo āliktata ekar wōr juōn am leta jen m̧weo im̧ōm̧?” 

 

Kōn juōn ainikien eodidid, ekar uwaak, “Ejan̄in wōr juōn aō leta jān m̧weo im̧ō. Baba ekar juōn 
tikōn, im mama ej jab juōn uwaan Kabun̄ eo. Raar akweļap ippa bwe in jab itok. Rekar ba bwe 
eļan̄n̄e inaaj em̧m̧akūt n̄an juōn mijen reban jeje tok n̄an n̄a. Ta eo inaaj kōm̧m̧ane?” 

 

Iaar kwaļo̧k juōn unoojdikdik in jar n̄an Jemedwōj Ilan̄: “Ta eo ij aikuj ba n̄an in rikarejeram̧, wōn 
eo ekar kaarmejete aolep men n̄an an jerbal n̄an kwe?” Im im̧we eo ekar itok. Ikar ba, “Eļtōr, kwaar 
ke jilikinļo̧k leta eo n̄an jinem im jem̧ōm̧ aolep wiik in mijen eo am. Ba n̄an er ta eo kwoj 
kōm̧m̧ane. Ba n̄an er ewi jon̄an am iakwe er, innām kwaļo̧k naan in kam̧ool eo am.” 

 

Ekar kajjitōk, “Kwonaaj ke jeje tok n̄an n̄a?” 

 

Ikar uwaak, “Innem renaaj jeje waj n̄an kwe.” 

 

Jaar jepel jen doon, im ikar etal ilo ial eo aō. Allōn̄ tokālik ikar pād ilo juōn kweilo̧k ilo Southern 
California tōre eo juōn mijinede em̧m̧an dettan ekar itok n̄an ippa im ba, “Būratōr Monson, kwoj ke 
kememej eō? N̄a mijinede eo ekar jab bōk juōn leta jen jinen ak jemen ilo allōn̄ ko ruwatimjuōn 

im̧aan ilo mijen eo aō. Kwaar ba n̄an n̄a, ‘Jilikinļo̧k juōn leta n̄an m̧weo aolep wiik, Eļtōr, im ro 
jinem im jemōm̧ renaaj jeje waj n̄an eok.’ “Innām ekar kajjitōk, “Kwōj ke kememej bwe kalim̧m̧ur 
eo, Eļtōr Monson?” 

 

Ij kememej. Ij kajjitōk, “Emōj ke am ron̄ jān ro jinem im jemōm?” 

 

Eaar re bōjo bōjo eo an im bōk juōn peba in leta ko ippān juōn liko ej kabooļi, kar bōk juōn leta jān 
ioon peba ko ilōn̄tata im ba, “Em̧ōj ke am ron̄ jān ro jinem im jemōm̧! Ron̄jake leta in jān jinō: 
‘Nejū, kōmij m̧ōņōņō kōn leta ko am. Kōm̧ij utiej buruwōm̧ kōn kwe, mijinede ro am. Kwojeļā ta? 
Baba emōj an ekkapit juōn pris. Ej kōpopo n̄an peptaiji n̄a. Ij katak ippān mijinede ro; im juōn iiō 
jen kiiō kōmij kōņaan in iwōj n̄an California n̄e kwoj kadedeļo̧k mijen eo am, ibwe kōm, im kwe, 
kwonaaj ke kōņaan in erom baam̧le n̄an indeeo jen etal deļo̧n̄e tampeļ eo an Anij.’” Mijinede in 
ekar kajjitōk, “Būratōr Monson, Jemedwōj Ilan̄ aolep iien ej uwaak jar ko im kakurm̧ool kalim̧m̧ur 
ko an Rijjilōk ro an?” 

 

Iaar uwaak, “N̄e juōn ewōr tōmak āinwōt kwaar kōmļeļe, Jemedwōj Ilan̄ ej ron̄jake jar ko im uwaak 
ilo wāween eo An.” 

 

Pā ko rerreo, juōn bōro erreo, im juōn ļōmņak em̧ōņōņō ekar un̄ūr lan̄. Juōn kōjeram̧m̧an, jilikintok 
jen lan̄, ekar uwaak jar eo an juōn mijinede ettā buruwōn. 

 

Em̧m̧aan ro rejitōn̄bōro, ej aō jar bwe jen maron̄ mour bwe, barāinwōt, maron̄ un̄ūr lan̄ im ejja 
kōjeram̧m̧an in wōt. Ilo etan Jisōs Kraist, Amen. 

